BÒRD NA GÀIDHLIG

BRATH NAIDHEACHD

Bliadhna bhrosnachail aig Bòrd na Gàidhlig
30 An t-Sultain 2005

Cleachd sa bhad
An dèidh bliadhna shònraichte do chànan is chultar na Gàidhlig an Alba, dh’fhoillsich Bòrd na Gàidhlig an Aithisg Bhliadhnail aige an-diugh le geàrr aithris air obair na buidhne ann an 2004-05. 

B’ i seo an dàrna bliadhna aig a’ Bhòrd agus chaidh togail air an obair shoirbheachail leis na prìomh bhuidhnean Gàidhlig, buidhnean poblach is buidhnean coimhearsnachd air feadh Alba.  Chaidh airgead phròiseict luach £1.9 millean a stiùireadh air àrdachadh is leasachadh na Gàidhlig.

Chaidh £1.5 millean, 80% den mhaoin-leasachaidh aig a’ Bhòrd, chun na prìomh bhuidhnean Gàidhlig gus innleachdan leasachaidh farsaing a chur an gnìomh fo stiùireadh Phlana Ghnìomh a’ Bhùird.
Chaidh cuideachd £0.4 millean a dh’ionnsaigh pròiseactan coimhearsnachd a tha am Bòrd a’ creidsinn a chuireas gu mòr ri bhith togail ùidh is misneachd sa chànan agus na cultar air feadh Alba.  
Thuirt Cathraiche a’ Bhùird, Donnchadh Fearghasdan:

“Ged a tha slighe mhòr romhainn fhathast, tha mi air mo bhrosnachadh gu bheil na bacaidhean a bha oirnn fad linntean a’ lùghdachadh beag air bheag, agus tha cothroman an cànan ionnsachadh is a chleachdadh a’ sìor dhol am meud.  
“B’ e bliadhna eachdraidheil a bha seo dhan Ghàidhlig agus sinn an impis Achd na Gàidhlig (Alba) 2005 fhaicinn a’ dol an gnìomh.  Bu mhath leam an cothrom a ghabhail taing a thoirt dhan a h-uile duine a chur ris a’ Bhile agus ri reachdas a tha sinn an dòchas a bhios air leth buannachdail don chànan.”
“Chaidh compàirteachas feumail a neartachadh san obair sin, agus tha sinn gu math soilleir gur e co-obrachadh èifeachdach an t-slighe as buannachdail dhuinn uile, ma tha Gàidhlig dol a shoirbheachadh.”
Thuirt Ailean Caimbeul, Ceannard Bhòrd na Gàidhlig:
“B’ e bliadhna thrang eile a bha seo do Bhòrd na Gàidhlig agus tha sinn air ar misneachadh gu mòr leis an taic a fhuair sinn, an dà chuid, bho na prìomh bhuidhnean Gàidhlig agus bho mhuinntir na coimhearsnachd. 

“Tha sinn ag obair a dh’ionnsaigh gnìomhadh Achd na Gàidhlig, agus am Plana Nàiseanta agus planaichean Gàidhlig nam buidhnean poblach, a thig ri linn na h-Achd.  Tha dùbhlain an cois atharraichean den t-seòrsa seo ach ‘s e àm air leth misneachail a th’ ann dhan Ghàidhlig agus tha fiùghar oirnn ri tuilleadh adhartais sa bhliadhna a tha romhainn.”
Crìoch
Fiosrachadh do luchd-deasachaidh

1.
Fhuair 13 buidhnean Gàidhlig 80% den mhaoin-leasachaidh sa bhliadhna 2004-05.  ‘S iad An Comunn Gaidhealach, An Gàidheal Ùr, An Lòchran, Clì Gàidhlig, Comhairle nan Sgoiltean Àraich, Comunn na Gàidhlig, Pròiseact nan Ealan, Iomairt Cholm Cille, Ionad Chaluim Chille Ìle, Colaiste a’ Chaisdeil, Sabhal Mòr Ostaig, Stòrlann Nàiseanta na Gàidhlig agus Tobar an Dualchais.

2.
Fhuair na pròiseactan coimhearsnachd a leanas taic sa bhliadhna 2004-05:

· Pròiseact litreachaidh, An Dearbhair

· Turas rannsachaidh aig muinntir Ceòlas, an sgoil shamhraidh chiùil ann an Uibhist a Deas, gu Ceap Breatainn ann an Alba Nuadh

· Làrach-lìn dà-chànanach aig Comunn Eachdraidh Nis

· Bileag is soidhnichean dà-chànanach airson Cuairt Eilthireachd Thiriodh

· Turas oileanaich gu Sabhal Mòr Ostaig

· Cosgaisean rannsachaidh is rianachd, Fòram Gàidhlig Inbhir Nis 

3.
‘S e buidheann phoblach neo-roinneil (NDPB), a chaidh a stèidheachadh ann an 2003 le Riaghaltas na h-Alba, a tha ann am Bòrd na Gàidhlig.  Bheir Bile na Gàidhlig (Alba) cumhachdan reachdail dhan Bhòrd.   Bidh e an urra ris a’ Bhòrd Plana Nàiseanta na Gàidhlig a dhealbhadh is a stiùireadh agus co-obrachadh ri buidhnean poblach air feadh Alba gus poileasaidhean Gàidhlig a chruthachadh.  www.bord-na-gaidhlig.org.uk
PRÌOMH THACHARTASAN SAN DÀRNA BHLIADHNA AIG BÒRD NA GÀIDHLIG
· Ministear an Fhoghlaim, Peadar Peacock, ag òraid aig “2020 Air Fàire: A’ Stèidheachadh Seasmhachd airson na Gàidhlig”, co-labhairt nàiseanta air dealbhadh cànain agus leasachadh na Gàidhlig. 
· Àireamh sgoilearan ann am bunsgoiltean Gàidhlig thairis air 2,000 airson a’ chiad uair, agus barrachd air 3,500 a’ dèanamh Gàidhlig mar chuspair san àrdsgoil.

· An t-Àrd-Ollamh Joshua Fishman air cuairt òraid ann an Alba air cuireadh bho Bhòrd na Gàidhlig.

· Ciad Coinneamh Bhliadhnail aig Bòrd na Gàidhlig agus a’ chiad Aithisg Bhliadhnail air fhoillseachadh.

· Stèidhich am Bòrd ann an oifisean ùra aig Fèith nan Clach ann an Inbhir Nis.

· Dhaingnich Ministear an Fhoghlaim, Peadar Peacock, gu bheil còir aig ughdarrasan foghlaim Foghlam tro Mheadhan na Gàidhlig a thabhann far a bheil iarrtas. 

· Chaidh Buidheann-stiùiridh TCF Gàidhlig a chur air chois le Ministear an Fhoghlaim, Peadar Peacock, gus modhan lìbhrigidh ùr a chomharrachadh airson Foghlam tro mheadhan na Gàidhlig san àrdsgoil.

· Comataidh Foghlaim Pàrlamaid na h-Alba a’ togail fianais air Bile na Gàidhlig air feadh Alba.

· Dh’fhoillsich Ministear an Fhoghlaim, Peadar Peacock, pàipear conaltraidh air lùl air Foghlam tro Mheadhan na Gàidhlig fon Achd Inbhean ann an Sgoiltean na h-Albann etc. 2000 agus an àite a bhiodh aig Bòrd na Gàidhlig ann a bhith sgrùdadh is comhairleachadh aithisgean ughdarrasan foghlaim.

· Ministear an Fhoghlaim, Peadar Peacock, ag òraid aig coinneamh stèidheachaidh Comann Luchd-Teagaisg Àrd Sgoiltean (CLAS).

· Dh’fhoillsich am Bòrd a’ chiad Phlana Gnìomh agus Leabhar-làimhe Com-pàirteachais.

· Bòrd na Gàidhlig a’ toirt fianais dha Comataidh Foghlaim Pàrlamaid na h-Alba air Bile na Gàidhlig.

· Nochd prògram GASD taic do dhaoine is bhuidhnean ag obair sna h-Ealain Ghàidhlig.

· Cothrom do bhuidhnean choimhearsnachd tagradh gu Taic Iomairt Ghàidhlig.

· Ministear an Fhoghlaim, Peadar Peacock, a’ stèidheachadh buidheann sgrùdaidh ùr gus sùil agus molaidhean sgiobalta a thoirt air fastadh is trèanadh thidsearan.

· An Oidhche Mus Do Sheòl Sinn le Aonghas Pàdraig Caimbeul air a’mheas mar fear de na ceud leabhraichean as fheàrr a chaidh riamh a sgrìobhadh an Alba.

· An t-sreath ùr, Colin is Cumberland, a’ nochdadh air BBC Alba.

· Dà choinneimh le na prìomh bhuidhnean Gàidhlig air an cumail is prìomhachasan is planaichean gnìomh airson 2005/06 air aontachadh. 
Sùil air adhart 
· Achd na Gàidhlig (Alba) 2005 a’ toirt co-ionnanachd spèis dhan Ghàidhlig anns an lagh.

· Co-luadair poblach air Plana Nàiseanta na Gàidhlig agus e a’ tighinn gu ìre aonta is foillseachaidh.

· Iùl Phlanaichean Gàidhlig Bhuidhnean Poblach air fhoillseachadh

· Planaichean Gàidhlig air am foillseachadh aig buidhnean poblach agus co-obrachadh ùr le buidhnean poblach ri linn Achd na Gàidhlig. 

· Ro-innleachd Nàiseanta air Foghlam Gàidhlig mar phàirt de Phlana Nàiseanta na Gàidhlig.

· Rannsachadh ùr mar thaic dha obair leasachaidh.

· Ìomhaigh na Gàidhlig agus obair a’ Bhùird air an togail.

· Misneachd ùr dhan choimhearsnachd Ghàidhlig.

